
OILAVIY HOLAT, 
MA’LUMOT DARAJASI VA 

PEDAGOGIK STAJNING 
AYOLLAR EMOTSIONAL 

BARQARORLIGIGA TA’SIR 
ETUVCHI PSIXOLOGIK 

XUSUSIYATLARI
Pulatova Dilfuza Baxramovna

“Oila va gender” ilmiy- tadqiqot instituti mustaqil izlanuvchi
https://orcid.org/0000-0002-1853-5498
Annotatsiya: Mazkur maqolada ayollarning emotsional barqarorligiga ta’sir etuvchi muhim psixologik omillar, jumladan 
oilaviy holat, ma’lumot darajasi va pedagogik stajning o‘zaro bog‘liqligi ilmiy jihatdan tahlil qilinadi. Tadqiqotda emotsional 
barqarorlikning kasbiy faoliyat samaradorligi, stressga chidamlilik va psixologik farovonlik bilan bog‘liq jihatlari yoritilib, 
turli ijtimoiy-demografik omillarning ayol pedagoglar emotsional holatiga ko‘rsatadigan ta’siri baholanadi.
Kalit so‘zlar: emotsional barqarorlik, ayol pedagoglar, oilaviy holat, ma’lumot darajasi, pedagogik staj, psixologik faro-
vonlik, stressga chidamlilik.
Abstract: This article examines the psychological characteristics of the influence of marital status, educational level, and 
teaching experience on women’s emotional stability. Particular attention is paid to the relationship between emotional 
stability, professional performance, stress resilience, and psychological well-being.
Key words: emotional stability, female teachers, marital status, educational level, teaching experience, psychological 
well-being, stress resilience.
Аннотация: В статье анализируются психологические особенности влияния семейного положения, уровня обра-
зования и педагогического стажа на эмоциональную устойчивость женщин. Особое внимание уделяется взаимос-
вязи эмоциональной устойчивости с профессиональной эффективностью, стрессоустойчивостью и психологиче-
ским благополучием.
Ключевые слова: эмоциональная устойчивость, женщины-педагоги, семейное положение, уровень образо-
вания, педагогический стаж, психологическое благополучие, стрессоустойчивость.

KIRISH
Zamonaviy jamiyatda ayollarning ijtimoiy va kasbiy faolligi tobora ortib borayotganligi ularning psixo

logik salomatligi, emotsional barqarorligi va stressga moslashuvchanligini ilmiy jihatdan o‘rganishni dolzarb 
masalalardan biriga aylantirmoqda. Ayniqsa, pedagogik faoliyat bilan shug‘ullanuvchi ayollar ta’lim-tarbiya 
jarayonida yuqori darajadagi emotsional yuklama, kommunikativ mas’uliyat va kasbiy bosim sharoitida faoliyat 
yuritadilar. Shu sababli ularning emotsional barqarorligini belgilovchi psixologik omillarni aniqlash nafaqat psi
xologiya, balki pedagogika va ta’lim boshqaruvi sohalari uchun ham muhim ilmiy-amaliy ahamiyat kasb etadi.

Bugungi kunda ta’lim tizimida amalga oshirilayotgan islohotlar, raqamli texnologiyalarni keng joriy etish, 
kasbiy talablarning ortib borishi va pedagog faoliyatining murakkablashuvi emotsional barqarorlikni saqlash-
ning yangi mexanizmlarini ishlab chiqishni talab etmoqda. Shu nuqtai nazardan, oilaviy holat, ma’lumot darajasi 
va pedagogik stajning ayollar emotsional barqarorligiga ta’sir etuvchi psixologik xususiyatlarini kompleks tahlil 
qilish ilmiy va amaliy jihatdan muhim hisoblanadi.

MAVZUGA OID ADABIYOTLAR SHARHI
Ayollarning SAN metodikasi ko‘rsatkichlari oilaviy holat omiliga bog‘liq ravishda statistik jihatdan ishonch

li differensial xususiyatlarni namoyon etgan. Barcha uchala shkala - “o‘zini his qilish”, “faollik” va “kayfiyat” 
bo‘yicha guruhlar o‘rtasida ishonchli tafovutlar aniqlangan. Mazkur natijalar oilaviy maqom ayollarning psixo-
funksional holati, emotsional resurslari hamda kundalik hayot faoliyatini subyektiv baholashiga sezilarli ta’sir 
ko‘rsatishini tasdiqlaydi.

Amerikalik psixolog Daniel Goleman emotsional intellekt nazariyasida shaxsning emotsiyalarini anglash 
va boshqarish qobiliyati uning kasbiy muvaffaqiyati hamda psixologik barqarorligining asosiy omillaridan biri 
ekanligini ta’kidlaydi. Olimning fikricha, emotsional barqarorligi yuqori bo‘lgan shaxslar stressli vaziyatlarda 
oqilona qaror qabul qilish, ziddiyatlarni konstruktiv hal etish va ijtimoiy munosabatlarni samarali yo‘lga qo‘yish 
imkoniyatiga ega bo‘ladi [1]. Bu jihat pedagogik faoliyatda ayniqsa muhim bo‘lib, ayol pedagoglarning kasbiy 
samaradorligini oshirishga xizmat qiladi.

Rus psixologi L.S. Vygotskiy shaxs rivojlanishini ijtimoiy muhit bilan uzviy bog‘liq holda talqin qilib, emot-
sional rivojlanish oilaviy munosabatlar va ijtimoiy tajriba ta’sirida shakllanishini qayd etadi. Uning ta’kidlashicha, 
insonning hissiy reaksiyalari va emotsional boshqaruv ko‘nikmalari ijtimoiy faoliyat jarayonida rivojlanadi  [2]. 
Ushbu yondashuv oilaviy muhitning ayollar emotsional barqarorligiga ko‘rsatadigan ta’sirini ilmiy jihatdan 
asoslaydi.

A.N. Leontev faoliyat nazariyasida shaxsning psixologik xususiyatlari faoliyat jarayonida shakllanishini 
asoslaydi. Olimning fikriga ko‘ra, kasbiy tajriba ortishi bilan insonning o‘z faoliyatini nazorat qilish, emotsional 
zo‘riqishni boshqarish va murakkab vaziyatlarga moslashish qobiliyati ham rivojlanadi [3]. Bu esa pedagogik 
stajning ortishi ayollarning emotsional barqarorligiga ijobiy ta’sir ko‘rsatishini anglatadi.

S.L. Rubinshteyn shaxsning emotsional holatini uning ichki ehtiyojlari, qadriyatlari va tashqi ijtimoiy 
sharoitlarning o‘zaro ta’siri bilan izohlaydi. Uning fikricha, shaxsning emotsional barqarorligi tashqi muhit ta’sirini 
ongli ravishda boshqara olish qobiliyati bilan belgilanadi [4]. Shu sababli oilaviy qo‘llab-quvvatlash va sog‘lom 
ijtimoiy muhit pedagoglarning psixologik salomatligini saqlashda muhim omil hisoblanadi.

R. Lazarus va S. Folkman tomonidan ishlab chiqilgan stressni kognitiv baholash nazariyasiga ko‘ra, inson-
ning stressga munosabati vaziyatning o‘ziga emas, balki uni qanday baholashiga bog‘liq. Olimlar samarali 
moslashuv strategiyalarini qo‘llaydigan shaxslar yuqori emotsional barqarorlikka ega bo‘lishini ta’kidlaydilar [5]. 
Pedagogik faoliyatda stress omillari ko‘pligi sababli ushbu nazariya ayol pedagoglarning psixologik moslashu-
vini tushuntirishda muhim metodologik asos bo‘lib xizmat qiladi.

Maslach va Jackson kasbiy emotsional zo‘riqish (burnout) nazariyasida o‘qituvchilar faoliyati doimiy emot-
sional yuklama bilan bog‘liqligini qayd etadilar. Ularning fikricha, pedagogik staj ortishi bilan tajriba oshishi 
mumkin, biroq emotsional charchash xavfi ham yuzaga keladi. Shu sababli psixologik profilaktika va emotsional 
qo‘llab-quvvatlash tizimlari pedagoglarning kasbiy salomatligini ta’minlashda muhim ahamiyat kasb etadi [6].

Shuningdek, WHO (Jahon sog‘liqni saqlash tashkiloti) tomonidan e’lon qilingan tavsiyalarda psixologik 
salomatlik insonning mehnat unumdorligi, ijtimoiy faolligi va hayot sifatini belgilovchi asosiy omillardan biri sifa-
tida e’tirof etiladi. Tashkilot ma’lumotlariga ko‘ra, pedagoglarda emotsional barqarorlikni mustahkamlash ta’lim 
sifati va o‘quvchilar bilan samarali muloqotni ta’minlashda muhim ahamiyatga ega [9].

Yuqoridagi ilmiy qarashlar tahlili shuni ko‘rsatadiki, ayollar emotsional barqarorligi biologik yoki individual 
omillargina emas, balki oilaviy holat, ma’lumot darajasi va kasbiy tajriba kabi ijtimoiy-psixologik omillar bilan 
ham uzviy bog‘liqdir. 

TADQIQOT METODOLOGIYASI
 “O‘zini his qilish” shkalasi bo‘yicha turmush qurmagan ayollarda o‘rtacha ko‘rsatkich 44,25 ballni, turmush 

qurgan ayollarda 66,18 ballni, ajrashgan ayollarda 47,51 ballni hamda beva ayollarda 45,92 ballni tashkil etgan. 
Guruhlar o‘rtasidagi farq statistik jihatdan ishonchli ekanligi aniqlangan (F=4,186; p<0,01). Mazkur natijalar 
orasida eng yuqori ko‘rsatkichning turmush qurgan ayollarda kuzatilishi oilaviy qo‘llab-quvvatlash, turmush 
o‘rtog‘i bilan emotsional yaqinlik, kundalik ijtimoiy yordam va oilaviy barqarorlikning shaxsning umumiy psixo
fiziologik holatini ijobiy mustahkamlovchi omil sifatida namoyon bo‘lishini anglatadi. Ajrashgan hamda beva 
ayollarda ko‘rsatkichlarning nisbatan pastligi esa oilaviy munosabatlarning uzilishi yoki turmush o‘rtog‘ining 
yo‘qotilishi bilan bog‘liq adaptatsion yuklama, emotsional zo‘riqish hamda ijtimoiy tayanch resurslarining qisqa
rishi bilan izohlanishi mumkin. Turmush qurmagan ayollarda ham mazkur ko‘rsatkichning pastroq darajada 
qayd etilishi oilaviy tayanch tizimining shakllanmaganligi bilan bog‘liq bo‘lishi ehtimoldan xoli emas.

1-jadval: Ayollar SAN metodikasining oilaviy holat boʻyicha farqlari (n=450)

№ Shkalalar Turmush qurmagan 
(N-55)

Turmush qurgan 
(N-284)

Ajrashgan 
(N-98)

Beva 
(N-13) F p

1 Oʻzini his qilish 44,25 66,18 47,51 45,92 4,186 0,005**
2 Faollik 51,84 34,38 34,73 28,46 7,018 0,004**
3 Kayfiyat 38,51 39,19 50,82 40,08 9,418 0,000**

Izoh: * - p<0,05; ** - p<0,01.

Kuzatishlarimiz asosida “Faollik” shkalasi bo‘yicha ham oilaviy holatga bog‘liq sezilarli tafovut aniqlangan 
(F=7,018; p<0,01). Ushbu ko‘rsatkich turmush qurmagan ayollarda 51,84 ballni, turmush qurgan ayollarda 
34,38 ballni, ajrashgan ayollarda 34,73 ballni hamda beva ayollarda 28,46 ballni tashkil etgan. Natijalarning 
tahlili shuni ko‘rsatadiki, eng yuqori faollik darajasi turmush qurmagan ayollarda kuzatilgan. Bunday holat ushbu 
guruh vakillarining shaxsiy rivojlanish, kasbiy faoliyat, ta’lim olish, ijtimoiy faollik va individual maqsadlarga erish-
ishga yo‘naltirilganligi bilan bog‘liq bo‘lishi mumkin. Turmush qurgan ayollarda faollikning nisbatan pasayishi 
oilaviy va kasbiy rollarning uyg‘unlashuvi natijasida energiya resurslarining turli faoliyat yo‘nalishlariga taqsim-
lanishi bilan izohlanadi. Beva ayollarda eng past ko‘rsatkichning qayd etilishi esa emotsional yo‘qotishlar, hayot 
tarzining o‘zgarishi hamda psixologik moslashuv jarayonlarining murakkablashuvi bilan bog‘liq bo‘lishi mumkin.

TAHLIL VA NATIJALAR
Tahlillar natijasida “Kayfiyat” shkalasi bo‘yicha ham guruhlar o‘rtasida eng yuqori statistik tafovut aniqlangan 

(F=9,418; p<0,001). Jumladan, turmush qurmagan ayollarda mazkur ko‘rsatkich 38,51 ballni, turmush qurgan 
ayollarda 39,19 ballni, ajrashgan ayollarda 50,82 ballni hamda beva ayollarda 40,08 ballni tashkil etgan. Mazkur 
natijalarda ajrashgan ayollarning ko‘rsatkichi boshqa guruhlarga nisbatan sezilarli yuqori ekanligi kuzatiladi. 
Ushbu holat ajrashish jarayonidan keyingi psixologik moslashuvning muvaffaqiyatli kechgan qismida shaxsning 
yangi hayotiy strategiyalarni shakllantirishi, ichki mustaqillik hissining ortishi hamda shaxsiy erkinlikni qayta 
tiklashi bilan bog‘liq bo‘lishi mumkin. Shu bilan birga, mazkur natijani barcha ajrashgan ayollarga xos universal 
qonuniyat sifatida emas, balki tadqiqot tanlanmasida kuzatilgan empirik xususiyat sifatida talqin etish maqsadga 
muvofiqdir. Turmush qurgan hamda beva ayollarda kayfiyat ko‘rsatkichlarining bir-biriga yaqinligi emotsional 
fonning nisbatan barqarorligini ko‘rsatsa, turmush qurmagan ayollarda mazkur ko‘rsatkichning pastroq bo‘lishi 
hayotiy istiqbollar va shaxsiy ehtiyojlarning faol shakllanish bosqichi bilan bog‘liq bo‘lishi mumkin.

SAN metodikasining uchala komponenti oilaviy holatning ayollar psixoemotsional salomatligiga turlicha 
ta’sir ko‘rsatishini aks ettiradi. Xususan, turmush qurgan ayollar o‘zini his qilish bo‘yicha eng yuqori natijalarni 
namoyon etgan bo‘lsa, turmush qurmagan ayollar faollik ko‘rsatkichi bo‘yicha yetakchilik qilgan, ajrashgan 
ayollar esa kayfiyat shkalasi bo‘yicha eng yuqori natijani qayd etgan. Mazkur qonuniyat oilaviy maqomning 
psixologik resurslarga bir yo‘nalishda emas, balki ko‘p qirrali ta’sir ko‘rsatishini anglatadi. Demak, oilaviy holatni 
faqat himoya qiluvchi yoki faqat xavf omili sifatida baholash ilmiy jihatdan to‘liq asosli emas. SAN metodi-
kasi bo‘yicha olingan empirik natijalar ayollarning psixofunksional holatini baholashda oilaviy holat muhim ijti-
moiy-psixologik determinantlardan biri ekanligini tasdiqladi. Tadqiqot natijalari turmush qurgan ayollarda umumiy 
psixofiziologik farovonlikning yuqoriroq darajada shakllanishini, turmush qurmagan ayollarda individual faollik 
resurslari ustunligini hamda ajrashgan ayollarda emotsional moslashuvning o‘ziga xos xususiyatlari namoyon 
bo‘lishini ko‘rsatdi.

2-jadval: Turli yoshdagi ayollarda emotsional holat metodikasi koʻrsatkichlarining oilaviy holat boʻyicha 
differensiatsiyasi (n=450)

№ Shkalalar
Turmush 

qurmagan 
(N-55)

Turmush 
qurgan 
(N-284)

Ajrashgan 
(N-98)

Beva 
(N-13) F p

1 Osoyishtalik - bezovtalik 8,04 5,93 5,79 5,46 3,254 0,008**
2 Quvvatlilik - charchoq 9,09 5,50 5,59 5,38 3,869 0,007**
3 Koʻtarinki kayfiyat - tushkunlik 6,15 8,76 5,80 4,54 5,676 0,001**

4 Oʻziga boʻlgan ishonch hissi - 
ojizlik hissi 5,60 8,71 5,98 4,77 6,087 0,000**

Izoh: * - p<0,05; ** - p<0,01.

Emotsional holatning barcha komponentlari - “osoyishtalik - bezovtalik”, “quvvatlilik - charchoq”, “ko‘tarinki 
kayfiyat - tushkunlik” hamda “o‘ziga bo‘lgan ishonch hissi - ojizlik hissi” shkalalari bo‘yicha guruhlar o‘rtasida 
ishonchli tafovutlar aniqlangan. Bu holat oilaviy maqom ayollarning emotsional barqarorligi, ichki psixologik 
resurslari va subyektiv farovonligining muhim ijtimoiy determinantlaridan biri ekanligini ko‘rsatadi.

Ma’lumotlardan ma’lum bo‘ladiki, “Osoyishtalik - bezovtalik” shkalasi bo‘yicha turmush qurmagan ayollarda 
o‘rtacha ko‘rsatkich 8,04 ballni, turmush qurgan ayollarda 5,93 ballni, ajrashgan ayollarda 5,79 ballni hamda 
beva ayollarda 5,46 ballni tashkil etgan. Guruhlar o‘rtasidagi farq statistik jihatdan ishonchli ekanligi aniqlangan 
(F=3,254; p<0,01).

Natijalarga ko‘ra, eng yuqori ko‘rsatkich turmush qurmagan ayollarda kuzatilgan. Bu holat mazkur guruh 
vakillarining oilaviy majburiyatlar va rol yuklamalarining nisbatan kamligi, shaxsiy qarorlarni mustaqil qabul 

qilish imkoniyatining yuqoriligi hamda individual hayot tarzining ustunligi bilan bog‘liq bo‘lishi mumkin. Turmush 
qurgan, ajrashgan va beva ayollarda mazkur ko‘rsatkichning pastroq namoyon bo‘lishi esa oilaviy hayot bilan 
bog‘liq mas’uliyat, hayotiy sinovlar va adaptatsion vaziyatlarning emotsional muvozanatga ma’lum darajada 
ta’sir ko‘rsatishini anglatadi.

Kuzatishlarimiz asosida “Quvvatlilik - charchoq” shkalasi bo‘yicha ham statistik jihatdan ishonchli tafovut 
aniqlangan (F=3,869; p<0,01). Ushbu ko‘rsatkich turmush qurmagan ayollarda 9,09 ballni, turmush qurgan 
ayollarda 5,50 ballni, ajrashgan ayollarda 5,59 ballni hamda beva ayollarda 5,38 ballni tashkil etgan. Mazkur 
natijalar turmush qurmagan ayollarda energiya resurslari, hayotiy faollik va subyektiv quvvatlilik hissining 
yuqoriroq darajada shakllanganligini ko‘rsatadi. Bunday holat shaxsiy vaqt va imkoniyatlarning ko‘proq indi-
vidual rivojlanishga yo‘naltirilishi, ijtimoiy va kasbiy faoliyatning nisbatan erkin tashkil etilishi bilan bog‘liq bo‘lishi 
mumkin. Turmush qurgan ayollarda quvvatlilikning nisbatan pasayishi oilaviy, kasbiy va maishiy vazifalarning bir 
vaqtning o‘zida bajarilishi natijasida energiya resurslarining kengroq taqsimlanishi bilan izohlanadi. Ajrashgan 
hamda beva ayollarda esa emotsional zo‘riqish va moslashuv jarayonlari mazkur ko‘rsatkichning nisbatan past 
darajada namoyon bo‘lishiga ta’sir qilgan bo‘lishi mumkin.

“O‘ziga bo‘lgan ishonch hissi - ojizlik hissi” shkalasi bo‘yicha ham guruhlar o‘rtasida eng yuqori statistik 
ishonchlilik darajasidagi tafovut aniqlangan (F=6,087; p<0,001). Ushbu ko‘rsatkich turmush qurmagan ayol-
larda 5,60 ballni, turmush qurgan ayollarda 8,71 ballni, ajrashgan ayollarda 5,98 ballni hamda beva ayol-
larda 4,77 ballni tashkil etgan. Natijalarning tahlili shuni ko‘rsatadiki, turmush qurgan ayollar o‘z imkoniyatlariga 
bo‘lgan ishonch, ichki tayanch resurslari hamda shaxsiy kompetentligini baholash bo‘yicha boshqa guruhlarga 
nisbatan ustunlikka ega. 

Kuzatishlarimiz asosida emotsional holat metodikasining barcha komponentlari oilaviy maqom bilan uzviy 
bog‘liq ekanligi namoyon bo‘ldi. Biroq ushbu bog‘liqlik barcha shkalalarda bir xil yo‘nalishda kuzatilmagan. 
Xususan, osoyishtalik va quvvatlilik bo‘yicha turmush qurmagan ayollar yuqori natijalarni namoyon etgan 
bo‘lsa, ko‘tarinki kayfiyat va o‘ziga bo‘lgan ishonch hissi bo‘yicha turmush qurgan ayollar ustunlik qilgan. Bu 
holat oilaviy maqomning emotsional holatning turli komponentlariga selektiv ta’sir ko‘rsatishini hamda har bir 
emotsional ko‘rsatkich oilaviy hayotning o‘ziga xos jihatlari bilan turlicha bog‘liqligini ko‘rsatadi. Emotsional 
holat metodikasi natijalari oilaviy holat ayollarning emotsional farovonligini belgilovchi muhim ijtimoiy-psixologik 
omillardan biri ekanligini tasdiqladi.

Tadqiqot natijalari turmush qurmagan ayollarda individual psixologik resurslar va hayotiy energiya 
yuqoriroq darajada namoyon bo‘lishini, turmush qurgan ayollarda esa emotsional barqarorlik, ko‘tarinki kayfiyat 
va o‘ziga bo‘lgan ishonchning kuchliroq shakllanganligini ko‘rsatdi. Ajrashgan va beva ayollarda ayrim emot-
sional komponentlarning pasayishi oilaviy maqom o‘zgarishi bilan bog‘liq moslashuv jarayonlarining murak-
kabligini aks ettiradi. Mazkur empirik qonuniyatlar ayollarning oilaviy holatini hisobga olgan holda psixopro-
filaktik, psixokonsultativ va psixokorreksion dasturlarni differensial yondashuv asosida ishlab chiqish zarurligini 
ilmiy jihatdan asoslaydi.

3-jadval: Turli yoshdagi ayollarda differensial hissiyotlar koʻrsatkichlarining oilaviy holat boʻyicha 
differensiatsiyasi (n=450)

№ Shkalalar Turmush 
qurmagan (N-55)

Turmush 
qurgan (N-284)

Ajrashgan 
(N-98)

Beva 
(N-13) F p

1 Kommunikativ hissiyotlar 6,75 9,00 6,69 5,92 4,935 0,004**
2 Glorik hissiyotlar 6,18 6,45 6,76 9,08 4,238 0,006**
3 Praksik hissiyotlar 6,40 6,15 8,50 5,23 3,708 0,015*
4 Pugnistik hissiyotlar 6,38 6,42 6,60 9,92 4,403 0,001**
5 Romantik hissiyotlar 6,25 6,15 6,63 6,62 1,231 0,298
6 Gnostik hislar 6,00 7,42 6,36 5,62 4,115 0,043*
7 Estetik hislar 6,51 6,39 6,52 4,92 1,879 0,132
8 Gedonistik hissiyotlar 6,16 6,65 6,53 7,23 1,061 0,365
9 Akizitiv hissiyotlar 6,16 6,78 6,40 5,77 1,723 0,161
10 Altruistik hissiyotlar 6,44 6,89 6,76 9,23 4,609 0,009**

Izoh: * - p<0,05; ** - p<0,01.

Ayollarda differensial hissiyotlar ko‘rsatkichlarining oilaviy holat bo‘yicha differensiatsiyasi hissiy yo‘na
lishlarning barchasida bir xil namoyon bo‘lmagan. Tadqiqot natijalari kommunikativ, glorik, praksik, pugnistik, 
gnostik hamda altruistik hissiyotlar bo‘yicha guruhlar o‘rtasida statistik jihatdan ishonchli tafovutlar mavjud-
ligini, romantik, estetik, gedonistik va akizitiv hissiyotlarda esa oilaviy holatga bog‘liq ishonchli farqlar aniqlan-

maganligini ko‘rsatdi. Bu esa oilaviy maqom differensial hissiyotlarning ayrim komponentlariga selektiv ta’sir 
ko‘rsatishini tasdiqlaydi.

Ma’lumotlardan ma’lum bo‘ladiki, kommunikativ hissiyotlar shkalasi bo‘yicha turmush qurmagan ayollarda 
o‘rtacha ko‘rsatkich 6,75 ballni, turmush qurgan ayollarda 9,00 ballni, ajrashgan ayollarda 6,69 ballni hamda 
beva ayollarda 5,92 ballni tashkil etgan. Guruhlar o‘rtasidagi farq statistik jihatdan ishonchli ekanligi aniqlangan 
(F=4,935; p<0,01). Natijalarga ko‘ra, eng yuqori ko‘rsatkich turmush qurgan ayollarda kuzatilgan. Mazkur 
holat oilaviy munosabatlarning muntazam muloqot, o‘zaro emotsional almashinuv, hamkorlik va yaqin ijtimoiy 
aloqalarni rivojlantiruvchi muhit sifatida namoyon bo‘lishi bilan izohlanadi. Beva ayollarda mazkur ko‘rsatkich-
ning eng past darajada qayd etilishi esa kundalik emotsional muloqotning qisqarishi hamda ijtimoiy qo‘llab-quv-
vatlash tizimining cheklanishi bilan bog‘liq bo‘lishi mumkin.

Aytish mumkinki, estetik hislar (F=1,879; p>0,05), gedonistik hissiyotlar (F=1,061; p>0,05) hamda akizitiv 
hissiyotlar (F=1,723; p>0,05) bo‘yicha guruhlar o‘rtasida statistik jihatdan ishonchli farqlar aniqlanmagan. 
Ushbu natijalar go‘zallikni idrok etish, hayotdan zavqlanish hamda moddiy qadriyatlarga bo‘lgan emotsional 
munosabat oilaviy maqomdan ko‘ra ko‘proq shaxsning individual psixologik xususiyatlari, madaniy qadriyatlari 
va hayotiy tajribasi bilan belgilanishini anglatadi. Tahlillardan ko‘rinadiki, altruistik hissiyotlar shkalasi bo‘yicha 
ham guruhlar o‘rtasida statistik jihatdan ishonchli tafovut aniqlangan (F=4,609; p<0,01).

Mazkur ko‘rsatkich turmush qurmagan ayollarda 6,44 ballni, turmush qurgan ayollarda 6,89 ballni, 
ajrashgan ayollarda 6,76 ballni hamda beva ayollarda 9,23 ballni tashkil etgan. Eng yuqori natijaning beva ayol-
larda kuzatilishi hayotiy yo‘qotishlarni boshdan kechirgan shaxslarda boshqalarning kechinmalariga nisbatan 
sezgirlik, hamdardlik, g‘amxo‘rlik va prosotsial yo‘nalganlikning kuchayganligini ko‘rsatadi. Mazkur qonuniyat 
hayotiy tajribaning ortishi bilan birgalikda boshqalarga yordam berish motivlari va ijtimoiy mas’uliyat hissining 
chuqurlashishini aks ettiradi.

XULOSA VA TAKLIFLAR
Differensial hissiyotlar metodikasi natijalari oilaviy holat ayollarning barcha hissiy komponentlariga bir xil 

ta’sir ko‘rsatmasligini tasdiqladi. Kommunikativ va gnostik hissiyotlar asosan turmush qurgan ayollarda yuqori 
darajada namoyon bo‘lgan bo‘lsa, praksik hissiyotlar ajrashgan ayollarda, glorik, pugnistik va altruistik hissi
yotlar esa beva ayollarda eng yuqori darajada qayd etildi. Shu bilan birga, romantik, estetik, gedonistik hamda 
akizitiv hissiyotlar oilaviy holatga nisbatan barqarorligini saqlab qolgan.

Mazkur empirik qonuniyat differensial hissiyotlarning rivojlanishida oilaviy maqom selektiv ijtimoiy-psixo
logik determinant sifatida namoyon bo‘lishini ko‘rsatadi hamda ayollar bilan olib boriladigan psixoprofilaktik va 
psixokorreksion ishlarni oilaviy holatning o‘ziga xos xususiyatlarini hisobga olgan holda tashkil etish zarurligini 
ilmiy jihatdan asoslaydi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

